
30. januar 2015  UPA 2015/41 

  

Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matu-muuna saqqummiuppara: 

 

Inatsisartunut ilaasortat ulloq taanna Inatsisartunut qinerneqarnerminniit (ulloq 

qinersivik) aatsaat akissarsiaqartalernissaat pillugu Inatsisartuni Naalakkersuisunilu 

il. il. ilaasortat aningaasarsiaqartitaanerat il. il. pillugit Inatsisartut inatsisissaani nr. 

22-mi, 18. december 2003-meersumi (Aningaasarsiat pillugit Inatsit) § 2 imm. 1-p 

allanngortinnissaanut siunnersuuteqaqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Randi Vestergaard Evaldsen, Demokraatit) 

 

Tunngavilersuut 

Inatsisartunut qinigaavunga ulloq 28. november. Taamaakkaluartoq novemberip 

qaammataa tamakkerlugu Inatsisartunut ilaasortaasimasutut aningaasarsivunga. 

 

Tamatumunnga pissutaavoq Inatsisartuni Naalakkersuisunilu il. il. ilaasortat 

aningaasarsiaqartitaanerat il. il. pillugit Inatsisartut inatsisissaata nr. 22-p 18. december 

2003-meersup ima oqaasertaqartinneqarnera (Aningaasarsiat pillugit Inatsit): 

 

"Inatsisartuni ilaasortaq qaammammi siullermi ullormi taassuma aallaaqqaataani 

qinigaanerup akuersissutigineqarfianit aningaasarsiaqartinneqalerlunilu 

aningaasartuuteqarnermut tapisiaqartinneqalissaaq. Ilaasortap allap toqunera 

Inatsisartunilunniit ilaasortatut tunuavinnera pissutigalugu ilaasortaq atuutilersimappat, 

qaammatip toquffiup ilaasortatulluunniit tunuaviffiup aallaqqaataanit 

aningaasarsiaqartitsisoqalissaaq." 

 

Demokraatini isumaqarpugut qinikkanik akissaasersuineq naapertuilluanngitsoq. Inatsit 

allanngortikkusupparput Inatsisartunut ullormi qinigaaffimmi akissarsiat 

aallartittartussanngorlugit. Ajorpoq - soorlu maannakkut pisoq eqqarsaatigalugu - 

qaammat naallugu akissarsisoqartassappat, suliaqarsimanngikkaluarluni.  

 

Siunnersuut manna piviusunngortinneqareersimasuuppat, ulloq 28. novembari 2014-mi 

qinersinermut atatillugu 350.000 koruunit missaat sipaarutigineqarsimassagaluarput. 

 

Taamatut oqaaseqarlunga Naalakkersuisut partiillu allat oqaaseqaatissaannut 

qilanaarpunga.  

 

Pisortanut aningaasaqarnikkut allaffissornikkullu kingunerisassai 

Siunnersuut piviusunngussappat inatsisissamik siunnerssuusiortoqartariaqarpoq. 

Allaffissornermi nukiit suliamut immikkoortinneqartussat inuup ataatsip ukiup affaani 

akissarsiaanit annerunissaat qularnarpoq ilanngutereerlugit nutserinissaq, 

tusarniaanissaq, inatsimmillu misissuinissaq.  

 

Allannguisoqarpat Namminersorlutik Oqartussat Inatsisartut akissarsiaat  

sipaaruteqarfigissavaat.  

 

Inuussutissarsiornermut aningaasaqarnikkut allaffissornikkullu kingunerisassai 

Soqanngilaq 

 

Innuttaasunut aningaasaqarnikkut allaffissornikkullu kingunerisassai 

Soqanngilaq 


